
Á MESA DO PARLAMENTO DE GALICIA. 

 

O G. P. Mixto, ao abeiro do disposto no Regulamento da Cámara, 

e de acordo coas recomendacións feitas pola Mesa do 

Parlamento, presenta as seguintes Propostas de Resolución, a 

fin de que as mesmas sexan tratadas polo Pleno da Cámara na 

sesión dedicada ao “Debate anual de política xeral”. 

Proposta nº 1 

O Parlamento de Galicia insta á Xunta de Galicia a elaborar un 

plan para reverter a actual tendencia do mercado de traballo  

que se basea na temporalidade e precariedade laboral que 

contemple un cambio de modelo produtivo con políticas 

públicas de emprego que establezan o dereito a un traballo 

garantido tanto con financiamento público como incentivando a 

creación de emprego de calidade no sector privado dando 

prioridade á xente nova, ás mulleres, e aos parados e paradas de 

longa duración.  

Proposta nº 2 

O Parlamento de Galicia insta á Xunta de Galicia a elaborar unha 

normativa que protexa, ampare, apoie e recoñeza ás persoas 

que denuncian ou sexan testemuñas en procesos de corrupción 

política que protexa a súa intimidade, que lles garanta asistencia 

xurídica gratuíta e estabilidade laboral, protexéndoas do acoso e 

o desprestixio no traballo. 

Proposta nº 3 

O Parlamento de Galicia insta á Xunta de Galicia a incrementar 

os orzamentos para educación, dependencia e sanidade 

mellorando a xestión e os medios materiais e humanos dos 

mesmos. 

Proposta nº4 

O Parlamento de Galicia  manifesta a súa firme condena da 

violencia machista e comprométese a rexeitar e actuar 

politicamente ante calquera tipo de acción ou declaración de 

calquera responsable político que xustifique, ampare, provoque, 

fomente ou subvalorice á muller e a violencia exercida contra ela 

e insta á Xunta de Galicia e aos partidos políticos a actuar do 

mesmo xeito. 

Proposta nº 5 

O Parlamento de Galicia insta á Xunta de Galicia a promover, 

perante o Goberno Central que as baixas maternais sexan 

ampliadas a seis meses, como mínimo, (duración recomendada 

pola pediatría para o aleitamento) e que as baixas paternais 

sexan individual e non compartidas. 

Proposta nº 6 

O Parlamento de Galicia insta á Xunta de Galicia a promover e 

recoller o recoñecemento da figura xurídica do feminicidio na 

lexislación contra a violencia machista. 

Proposta nº 7 

O Parlamento de Galicia insta ao Goberno Galego a implantar no 

ensino galego un programa educativo obrigatorio baseado na 

coeducación que ensine a vivir na igualdade e como ferramenta 

para cambiar as desigualdades de xénero e os seus patróns 

sexistas hexemónicos. Para elo a Xunta de Galicia elaborará un 

Plan de Ensino Coeducativo, desenvolverá a normativa 

específica e dotará ao Plan cos orzamentos necesarios para que 

poida materializarse. 

Proposta nº 8 

O Parlamento de Galicia insta ao Goberno Galego a que solicite 

do Goberno do Estado a derrogación da Lei 46/1977, de 15 de 

outubro, de Amnistía por ser incompatible co dereito 

internacional. 

Proposta nº 9 

O Parlamento de Galicia insta á Xunta de Galicia a dignificar aos 

homes e mulleres que perseveraron durante anos na súa loita 

contra o golpe de estado franquista e darlle recoñecemento 

como loitadores pola democracia retirándolle a denominación 

actual que os considera delincuentes comúns ou bandoleiros. 

Proposta nº 10 

O Parlamento de Galicia manifesta a súa preocupación pola 

situación da infancia en Galicia: alimenticia, sanitaria, educativa, 

familiar, social, etc., e insta ao goberno galego a protexer á 

infancia comprometéndose con incrementos orzamentarios. 

Proposta nº 11 

O Parlamento de Galicia insta á Xunta de Galicia a fomentar 

cursos de formación aos profesionais da sanidade pública galega 

para o coñecemento da Lei de dereitos e garantías da dignidade 

dos enfermos terminais aprobada neste Parlamento, e unha 

correcta aplicación da mesma para que non volva a suceder un 

penoso caso como o o acontecido á familia dunha nena no 

Hospital de Santiago en situación terminal. 

Proposta nº 12 

O Parlamento de Galicia insta á Xunta de Galicia a reformar a lei 

electoral galega para permitir o voto con listas abertas e 

desbloqueadas.  

Proposta nº 13 

O Parlamento de Galicia insta á Xunta de Galicia a realizar os 

trámites pertinentes para a desaparición do Consello Consultivo 

de Galicia 

Proposta nº 14 

O Parlamento de Galicia insta á Xunta de Galicia a que aplique un 

criterio único de transparencia e publicidade para todas as listas 

de contratación temporal en toda a administración pública 

galega e nos organismos dependentes dela, para que deste xeito 

podan ser consultadas libremente e en todo momento polos 

seus usuarios como xa ven acontecendo en gran parte da 

administración. 

Proposta nº 15 

O Parlamento de Galicia insta ao Goberno Galego a elaborar un 

plan para o ensino no rural galego que recupere a figura das 

mestras e mestres rurais. 

Proposta nº 16 

 O Parlamento de Galicia insta ao goberno galego a revalorizar no 

marco da actual lei de Educación as materias artísticas e 

humanidades como parte fundamental  da formación integral 

das persoas. 



GRUPO MIXTO 

PARLAMENTO DE GALICIA 

 

 

Parlamento De Galicia | Propostas de Resolución 

 

18 

Proposta Nº 17  

O Parlamento de Galicia insta ao Goberno Galego a convocar 

unha grande mesa sectorial de carácter transversal de loita 

contra o lume que debata e aporte novas solucións para cambiar 

e renovar as actuais políticas de loita contra o lume ante a 

evidencia do fracaso e ineficacia das actuais que consumen unha 

inxente cantidade de recursos económicos e humanos baseando 

os seus resultado en variables esóxenas e aleatorias como é a 

climatoloxía estacional. 

Proposta nº 18 

O Parlamento de Galicia insta ao goberno da Xunta a realizar o 

estudo dunha mellora da rede de comunicación interterritorial 

incidindo no rural precarizado para a súa posterior posta en 

marcha. 

Proposta nº 19 

O Parlamento de Galicia insta á Xunta de Galicia a establecer un 

plan estratéxico de futuro para o sector lácteo galego  para 

reforzar e asegurar a posición de liderado do sector lácteo galego 

en España e poder facer fronte á crise actual nun mercado 

liberalizado segundo as demandas do sector leiteiro galego. 

Proposta nº 20 

O Parlamento de Galicia manifesta o seu rexeitamento e 

condena  as touradas e a utilización de animais nos circos polo 

que insta ao Goberno Galego a promover a ilegalización de 

ambas na Galiza. 

Consuelo Martínez García, autora da Proposta de resolución nº 21 do 

REFORMULA a mesmas segundo o punto A.2 do acordo da Mesa do 

Parlamento do día 15 de outubro:  

Proposta nº 21 

O Parlamento de Galicia insta á Xunta a que ao abeiro do previsto no Plan de 

Ordenación do Litoral (en especial, a súa DA 3ª) e Directrices de Ordenación 

do Territorio (en especial a súa determinación 6.6), e con fundamentación en 

ditas disposicións legais e no compromiso de rexeneración e recuperación das 

rías galegas, proceda, en exercicio das súas competencias exclusivas 

establecidas no artigo 27 do Estatuto de Autonomía de Galicia e nos artigo 148 

e 149 da Constitución Española a emitir informe determinante negativo (art. 2.4 

da Lei 2/2013) a calquera instalación contaminante nas nosas rías e ríos e 

nomeadamente á prórroga da concesión á entidade ENCE- Elnosa.  

 

En Santiago a 15 de outubro de 2015 

 

Asdo.: Consuelo Martínez García 

Vicevoceira do G.P. Mixto 

 

 

 

 

Asinado dixitalmente por: 

 

María Consuelo Martínez García na data 15/10/2015 13:20:40 

 



GRUPO MIXTO 

PARLAMENTO DE GALICIA 

 

 

Parlamento De Galicia | Propostas de Resolución 

 

23 

Proposta nº 22 

O Parlamento de Galicia insta á Xunta a cesar na súa política 

privatizadora no ámbito da sanidade, procedendo ao rescate 

inmediato da concesión de obra e servizos do Hospital Álvaro 

Cunqueiro polas deficiencias estruturais e funcionais, revertendo 

as mesmas á Administración Galega, rematando coa 

discriminación da Área Sanitaria de Vigo. 

Proposta nº 23 

O Parlamento de Galicia insta á Xunta a iniciar un proceso 

participativo de propostas para mudar o Plan de Xestión de 

Residuos Urbanos de Galiza 2010-2020 coa participación dos 

concellos, asociacións ecoloxistas e cidadanía en xeral. 

Proposta nº 24 

O Parlamento de Galicia insta a Xunta de Galicia a implementar  

as actuacións de saneamento integral e protección das nosas 

rías, costas e ríos, trasladando dos mesmos as instalacións 

incompatibles coa sostibilidade medioambiental e os seus usos 

tradicionais e sociais e establecendo as políticas necesarias para 

a recuperación dos recursos marisqueiros. 

Proposta nº 25 

O Parlamento de Galicia insta á Xunta a abrir unha mesa de 

negociación coas centrais sindicais e a representación patronal  

para adoptar acordos que permitan iniciar a recuperación dos 

salarios galegos ata acadar a media estatal e loitar contra a 

precariedade das condicións laborais 

Proposta nº 26 

O Parlamento de Galicia insta á Xunta a abrir unha mesa de 

diálogo entre a representación patronal e sindicatos máis 

representativos no seu ámbito territorial e sectorial para 

promover a Negociación Colectiva de ámbito galego, unificando 

convenios sectoriais provinciais e negociando convenios galegos 

sectoriais naqueles sectores que só contan con convenios de 

ámbito estatal, co obxectivo de acordar a mellora progresiva dos 

salarios galegos ata acadar a media estatal, garantindo no 

mesmo período a igualdade salarial entre homes e mulleres. 

Proposta nº 27 

O Parlamento de Galicia insta á Xunta a presentar ante a Cámara 

no presente período de sesións un Plan Industrial de Galiza, 

baseado no aproveitamento dos sectores produtivos 

tradicionais, a I+D+i e a cohesión territorial. 

Proposta nº 28 

O Parlamento de Galicia insta á Xunta a modificar a súa política 

forestal, promovendo a prevención e a explotación racional do 

monte rematando coa fragmentación do sistema de loita contra 

incendios forestais coa recuperación da dependencia orgánica 

única da Administración galega. 

Proposta nº 29 

O Parlamento de Galicia insta á Xunta a establecer un salario 

social universal que garanta que ningún fogar careza dos 

ingresos imprescindibles para cubrir as necesidades básicas 

humanas. 

Proposta nº 30 

O Parlamento de Galicia insta á Xunta a modificar a política 

enerxética, garantindo o acceso á enerxía a todos os fogares, 

independentemente da súa renda. 

Proposta nº 31 

O Parlamento de Galicia insta á Xunta a modificar a súa política 

de vivenda, garantindo o acceso a unha vivenda digna a toda a 

cidadanía. 

Proposta nº 32 

O Parlamento de Galicia insta á Xunta a contemplar nos 

Orzamentos 2016 a dotación orzamentaria necesaria para 

garantir a protección das mulleres vítimas de violencia de 

xénero, facilitando a súa independencia económica do 

maltratador a través da concesión inmediata e preventiva dunha 

vivenda e do Salario da Liberdade que non será en ningún caso 

inferior ao Salario Mínimo Interprofesional anual. 

Procederá a revisión á alza da contía da prestación concedida no 

suposto de fillas ou fillos da solicitante que nazan dentro dos 

trescentos días seguintes á solicitude da prestación. 

Proposta nº 33 

O Parlamento de Galicia insta á Xunta a derrogar a Lei 1/2012 do 

29 de febreiro, de medidas temporais en determinadas materias 

do emprego da Comunidade Autónoma de Galicia. 

Proposta nº 34 

O Parlamento de Galicia insta á Xunta a que, en cumprimento do 

establecido no Artigo 5 do Estatuto de Autonomía de Galicia, 

adopte todas as medidas necesarias para garantir o uso normal e 

oficial do galego, potenciando o emprego da lingua galega en 

todos os planos da vida pública, cultural e informativa, 

dispoñendo todos  os medios necesarios para facilitar o seu 

coñecemento e derrogando o Decreto 79/2010, do 20 de maio, 

para o plurilingüismo no ensino non universitario de Galicia.  

Para dar cumprimento a este mandato, estableceranse 

mecanismos de participación efectiva e eficaz que posibiliten 

este pacto e que aseguren as achegas de todos os sectores, 

desde os tecnicamente máis preparados, caso das universidades, 

equipas de investigación, profesorado ... como daqueles que 

representan un campo de actuación determinante polas 

implicacións inmediatas e/ou futuras que teñen as súas actitudes 

lingüísticas: ANPAS, asociacións xuvenís, medios de 

comunicación, sectores tecnolóxicos, sindicatos, patronal, ... 

Proposta nº 35 

O Parlamento de Galicia insta á Xunta a erradicar de xeito 

inmediato a práctica de formalizar contratos temporais que se 

renovan de forma sucesiva vulnerando a Lei. 

Proposta nº 36 

O Parlamento de Galicia insta á Xunta a integrar no sector 

público autonómico e, por ende, no Sistema Público de Saúde de 

Galicia as fundacións de investigación vinculadas aos centros 

sanitarios. 

Proposta nº 37 

O Parlamento de Galicia insta á Xunta a convocar OPE co número 

de prazas suficientes para garantir a calidade dos servizos 

públicos, a súa universalidade e a atención ás persoas con 

necesidades especiais. 

Proposta nº 38 

O Parlamento de Galicia insta á Xunta a someter a debate a 

necesidade e o contido de todos os concertos con empresas 

privadas e contratos de colaboración publico-privada, previa á 

súa aprobación polo Consello da Xunta.  

Proposta nº 39 

O Parlamento de Galicia insta á Xunta a instar ao goberno do 

Estado a derrogar todas a lexislación encamiñada a usurpar 

dereitos conquistados pola maioría social que garantían unha 

maior cohesión social, e nomeadamente 

 Real Decreto-lei 3/2012, de 10 de febreiro, de medidas 

urxentes para a reforma del mercado laboral. 

 A modificación do artigo 135 da Constitución Española. 

 A Lei Orgánica 2/2012, de 27 de abril, de Estabilidade 

orzamentaria e sostibilidade económica. 

 Real Decreto 900/2015, de 9 de outubro, sobre subministro 

de enerxía eléctrica con autoconsumo e de produción con 

autoconsumo. 

Proposta nº 40 

O Parlamento de Galicia insta á Xunta a instar ao goberno do 

Estado a modificar a política fiscal reducindo o IVE dos artigos de 

primeira necesidade, especialmente todos os produtos 

necesarios para a atención á infancia e os alimentos frescos, así 

como o IVE cultural, xa que a cultura é o alimento o intelecto 

para garantir un futuro mellor ás vindeiras xeracións. 

 

 

 

 

Pazo do Parlamento a xoves, 15 de outubro de 2015 

NOTA: As Propostas de resolución do 1 ao 20 son da autoría de 

Carmen Iglesias Sueiro e as do 21 ao 40 son da autoría de 

Consuelo Martínez García. 

 

Asdo.: 

Consuelo Martínez García 

Vicevoceira do G.P. Mixto 

 

Carmen Iglesias Sueiro 

Voceira do G.P. Mixto 
 

 

 

Asinado dixitalmente por: 

María Consuelo Martínez García na data 15/10/2015 10:04:51 

 

Carmen Iglesias Sueiro na data 15/10/2015 10:05:08 

 


